
ശ്ലോകം ൧

ശിവഃ ശക്ത്യാ യുക്തോ യദി ഭവതി ശക്തഃ പ്രഭവിതും

ന ചേദേവം ദേവോ ന ഖലു കുശലഃ സ്പന്ദിതുമപി ।

അതസ്ത്വാമാരാധ്യാം ഹരിഹരവിരിഞ്ചാദിഭിരപി

പ്രണന്തും സ്തോതും വാ കഥമകൃതപുണ്യഃ പ്രഭവതി ॥ ൧ ॥

ശ്ലോകം ൨

തനീയാംസം പാംസും തവ ചരണപങ്കേരുഹഭവം

വിരിഞ്ചിഃ സഞ്ചിന്വൻ വിരചയതി ലോകാനവികലമ് ।

വഹത്യേനം ശൗരിഃ കഥമപി സഹസ്രേണ ശിരസാം

ഹരഃ സങ്ക്ഷുഭ്യൈനം ഭജതി ഭസിതോദ്ധൂലനവിധിമ് ॥ ൨ ॥

ശ്ലോകം ൩

അവിദ്യാനാമന്തസ്തിമിരമിഹിരദ്വീപനഗരീ

ജഡാനാം ചൈതന്യസ്തബകമകരന്ദസ്രുതിഝരീ ।

ദരിദ്രാണാം ചിന്താമണിഗുണനികാ ജന്മജലധൗ

നിമഗ്നാനാം ദംഷ്ട്രാ മുരരിപുവരാഹസ്യ ഭവതി ॥ ൩ ॥

ശ്ലോകം ൪

ത്വദന്യഃ പാണിഭ്യാമ് അഭയവരദോ ദൈവതഗണഃ

ത്വമേകാ നൈവാസി പ്രകടിതവരാഭീത്യഭിനയാ ।

ഭയാത്ത്രാതും ദാതും ഫലമപി ച വാഞ്ഛാസമധികം

ശരണ്യേ ലോകാനാം തവ ഹി ചരണാവേവ നിപുണൗ ॥ ൪ ॥

ശ്ലോകം ൫

ഹരിസ്ത്വാമാരാധ്യ പ്രണതജനസൗഭാഗ്യജനനീം

പുരാ നാരീ ഭൂത്വാ പുരരിപുമപി ക്ഷോഭമനയത് ।

സ്മരോഽപി ത്വാം നത്വാ രതിനയനലേഹ്യേന വപുഷാ

മുനീനാമപ്യന്തഃ പ്രഭവതി ഹി മോഹായ മഹതാമ് ॥ ൫ ॥

ശ്ലോകം ൬

ധനുഃ പൗഷ്പം മൗർവീ മധുകരമയീ പഞ്ച വിശിഖാഃ

വസന്തഃ സാമന്തോ മലയമരുദായോധനരഥഃ ।

തഥാപ്യേകഃ സർവം ഹിമഗിരിസുതേ കാമപി കൃപാം

അപാംഗാത്തേ ലബ്ധ്വാ ജഗദിദമനംഗോ വിജയതേ ॥ ൬ ॥

ശ്ലോകം ൭

ക്വണത്കാഞ്ചീദാമാ കരികലഭകുംഭസ്തനനതാ

പരിക്ഷീണാ മധ്യേ പരിണതശരച്ചന്ദ്രവദനാ ।

ധനുർബാണാൻ പാശം സൃണിമപി ദധാനാ കരതലൈഃ

പുരസ്താദാസ്താം നഃ പുരമഥിതുരാഹോപുരുഷികാ ॥ ൭ ॥

ശ്ലോകം ൮

സുധാസിന്ധോർമധ്യേ സുരവിടപിവാടീപരിവൃതേ

മണിദ്വീപേ നീപോപവനവതി ചിന്താമണിഗൃഹേ ।

ശിവാകാരേ മഞ്ചേ പരമശിവപര്യങ്കനിലയാം

ഭജന്തി ത്വാം ധന്യാഃ കതിചന ചിദാനന്ദലഹരീമ് ॥ ൮ ॥

ശ്ലോകം ൯

മഹീം മൂലാധാരേ കമപി മണിപൂരേ ഹുതവഹം

സ്ഥിതം സ്വാധിഷ്ഠാനേ ഹൃദി മരുതമാകാശമുപരി ।

മനോഽപി ഭ്രൂമധ്യേ സകലമപി ഭിത്ത്വാ കുലപഥം

സഹസ്രാരേ പദ്മേ സഹ രഹസി പത്യാ വിഹരസേ ॥ ൯ ॥

ശ്ലോകം ൧൦

സുധാധാരാസാരൈഃ ചരണയുഗലാന്തർവിഗലിതൈഃ

പ്രപഞ്ചം സിഞ്ചന്തീ പുനരപി രസാമ്നായമഹസഃ ।

അവാപ്യ സ്വാം ഭൂമിം ഭുജഗനിഭമധ്യുഷ്ടവലയം

സ്വമാത്മാനം കൃത്വാ സ്വപിഷി കുലകുണ്ഡേ കുഹരിണി ॥ ൧൦ ॥

ശ്ലോകം ൧൧

ചതുർഭിഃ ശ്രീകണ്ഠൈഃ ശിവയുവതിഭിഃ പഞ്ചഭിരപി

പ്രഭിന്നാഭിഃ ശംഭോഃ നവഭിരപി മൂലപ്രകൃതിഭിഃ ।

ചതുശ്ചത്വാരിംശത് വസുദലകലാശ്രത്രിവലയ

ത്രിരേഖാഭിഃ സാർധം തവ ശരണകോണാഃ പരിണതാഃ ॥ ൧൧ ॥

ശ്ലോകം ൧൨

ത്വദീയം സൗന്ദര്യം തുഹിനഗിരികന്യേ തുലയിതും

കവീന്ദ്രാഃ കല്പന്തേ കഥമപി വിരിഞ്ചിപ്രഭൃതയഃ ।

യദാലോകൗത്സുക്യാത് അമരലലനാ യാന്തി മനസാ

തപോഭിർദുഷ്പ്രാപാമ് അപി ഗിരിശസായുജ്യപദവീമ് ॥ ൧൨ ॥

ശ്ലോകം ൧൩

നരം വർഷീയാംസം നയനവിരസം നർമസു ജഡം

തവാപാംഗാലോകേ പതിതമനുധാവന്തി ശതശഃ ।

ഗലദ്വേണീബന്ധാഃ കുചകലശവിസ്രസ്തസിചയാഃ

ഹഠാത്ത്രുട്യത്കാഞ്ച്യോ വിഗലിതദുകൂലാ യുവതയഃ ॥ ൧൩ ॥

ശ്ലോകം ൧൪

ക്ഷിതൗ ഷട്പഞ്ചാശദ് ദ്വിസമധികപഞ്ചാശദുദകേ

ഹുതാശേ ദ്വാഷഷ്ടിഃ ചതുരധികപഞ്ചാശദനിലേ ।

ദിവി ദ്വിഃഷട്ത്രിംശത് മനസി ച ചതുഃഷഷ്ടിരിതി യേ

മയൂഖാസ്തേഷാമപ്യുപരി തവ പാദാംബുജയുഗമ് ॥ ൧൪ ॥

ശ്ലോകം ൧൫

ശരജ്ജ്യോത്സ്നാശുദ്ധാം ശശിയുതജടാജൂടമകുടാം

വരത്രാസത്രാണസ്ഫടികഘടികാപുസ്തകകരാമ് ।

സകൃന്ന ത്വാ നത്വാ കഥമിവ സതാം സന്നിദധതേ

മധുക്ഷീരദ്രാക്ഷാമധുരിമധുരീണാഃ ഫണിതയഃ ॥ ൧൫ ॥

ശ്ലോകം ൧൬

കവീന്ദ്രാണാം ചേതഃകമലവനബാലാതപരുചിം

ഭജന്തേ യേ സന്തഃ കതിചിദരുണാമേവ ഭവതീമ് ।

വിരിഞ്ചിപ്രേയസ്യാഃ തരുണതരശൃംഗാരലഹരീ

ഗഭീരാഭിർവാഗ്ഭിഃ വിദധതി സതാം രഞ്ജനമമീ ॥ ൧൬ ॥

ശ്ലോകം ൧൭

സവിത്രീഭിർവാചാം ശശിമണിശിലാഭംഗരുചിഭിഃ

വശിന്യാദ്യാഭിസ്ത്വാം സഹ ജനനി സഞ്ചിന്തയതി യഃ ।

സ കർതാ കാവ്യാനാം ഭവതി മഹതാം ഭംഗിരുചിഭിഃ

വചോഭിർവാഗ്ദേവീവദനകമലാമോദമധുരൈഃ ॥ ൧൭ ॥

ശ്ലോകം ൧൮

തനുച്ഛായാഭിസ്തേ തരുണതരണിശ്രീസരണിഭിഃ

ദിവം സർവാമുർവീമ് അരുണിമനി മഗ്നാം സ്മരതി യഃ ।

ഭവന്ത്യസ്യ ത്രസ്യദ്വനഹരിണശാലീനനയനാഃ

സഹോർവശ്യാ വശ്യാഃ കതി കതി ന ഗീർവാണഗണികാഃ ॥ ൧൮ ॥

ശ്ലോകം ൧൯

മുഖം ബിന്ദും കൃത്വാ കുചയുഗമധസ്തസ്യ തദധോ

ഹരാർധം ധ്യായേദ്യോ ഹരമഹിഷി തേ മന്മഥകലാമ് ।

സ സദ്യഃ സങ്ക്ഷോഭം നയതി വനിതാ ഇത്യതിലഘു

ത്രിലോകീമപ്യാശു ഭ്രമയതി രവീന്ദുസ്തനയുഗാമ് ॥ ൧൯ ॥

ശ്ലോകം ൨൦

കിരന്തീമംഗേഭ്യഃ കിരണനികുരുംബാമൃതരസം

ഹൃദി ത്വാമാധത്തേ ഹിമകരശിലാമൂർതിമിവ യഃ ।

സ സർപാണാം ദർപം ശമയതി ശകുന്താധിപ ഇവ

ജ്വരപ്ലുഷ്ടാൻ ദൃഷ്ട്യാ സുഖയതി സുധാധാരസിരയാ ॥ ൨൦ ॥

ശ്ലോകം ൨൧

തടില്ലേഖാതന്വീം തപനശശിവൈശ്വാനരമയീം

നിഷണ്ണാം ഷണ്ണാമ് അപ്യുപരി കമലാനാം തവ കലാമ് ।

മഹാപദ്മാടവ്യാം മൃദിതമലമായേന മനസാ

മഹാന്തഃ പശ്യന്തോ ദധതി പരമാഹ്ലാദലഹരീമ് ॥ ൨൧ ॥

ശ്ലോകം ൨൨

ഭവാനി ത്വം ദാസേ മയി വിതര ദൃഷ്ടിം സകരുണാ

മിതി സ്തോതും വാഞ്ഛൻ കഥയതി ഭവാനി ത്വമിതി യഃ ।

തദൈവ ത്വം തസ്മൈ ദിശസി നിജസായുജ്യപദവീം

മുകുന്ദബ്രഹ്മേന്ദ്രസ്ഫുടമകുടനീരാജിതപദാമ് ॥ ൨൨ ॥

ശ്ലോകം ൨൩

ത്വയാ ഹൃത്വാ വാമം വപുരപരിതൃപ്തേന മനസാ

ശരീരാർധം ശംഭോഃ അപരമപി ശങ്കേ ഹൃതമഭൂത് ।

യദേതത്ത്വദ്രൂപം സകലമരുണാഭം ത്രിനയനം

കുചാഭ്യാമാനമ്രം കുടിലശശിചൂഡാലമകുടമ് ॥ ൨൩ ॥

ശ്ലോകം ൨൪

ജഗത്സൂതേ ധാതാ ഹരിരവതി രുദ്രഃ ക്ഷപയതേ

തിരസ്കുർവന്നേതത് സ്വമപി വപുരീശസ്തിരയതി ।

സദാപൂർവഃ സർവം തദിദമനുഗൃഹ്ണാതി ച ശിവ

സ്തവാജ്ഞാമാലംബ്യ ക്ഷണചലിതയോർഭ്രൂലതികയോഃ ॥ ൨൪ ॥

ശ്ലോകം ൨൫

ത്രയാണാം ദേവാനാം ത്രിഗുണജനിതാനാം തവ ശിവേ

ഭവേത് പൂജാ പൂജാ തവ ചരണയോര്യാ വിരചിതാ ।

തഥാ ഹി ത്വത്പാദോദ്വഹനമണിപീഠസ്യ നികടേ

സ്ഥിതാ ഹ്യേതേ ശശ്വൻ മുകുലിതകരോത്തംസമകുടാഃ ॥ ൨൫ ॥

ശ്ലോകം ൨൬

വിരിഞ്ചിഃ പഞ്ചത്വം വ്രജതി ഹരിരാപ്നോതി വിരതിം

വിനാശം കീനാശോ ഭജതി ധനദോ യാതി നിധനമ് ।

വിതന്ദ്രീ മാഹേന്ദ്രീ വിതതിരപി സമ്മീലിതദൃശാ

മഹാസംഹാരേഽസ്മിൻ വിഹരതി സതി ത്വത്പതിരസൗ ॥ ൨൬ ॥

ശ്ലോകം ൨൭

ജപോ ജല്പഃ ശില്പം സകലമപി മുദ്രാവിരചനാ

ഗതിഃ പ്രാദക്ഷിണ്യക്രമണമശനാദ്യാഹുതിവിധിഃ ।

പ്രണാമസ്സംവേശഃ സുഖമഖിലമാത്മാർപണദൃശാ

സപര്യാപര്യായഃ തവ ഭവതു യന്മേ വിലസിതമ് ॥ ൨൭ ॥

ശ്ലോകം ൨൮

സുധാമപ്യാസ്വാദ്യ പ്രതിഭയജരാമൃത്യുഹരിണീം

വിപദ്യന്തേ വിശ്വേ വിധിശതമഖാദ്യാ ദിവിഷദഃ ।

കരാലം യത്ക്ഷ്വേലം കബലിതവതഃ കാലകലനാ

ന ശംഭോസ്തന്മൂലം തവ ജനനി താടങ്കമഹിമാ ॥ ൨൮ ॥

ശ്ലോകം ൨൯

കിരീടം വൈരിഞ്ചം പരിഹര പുരഃ കൈടഭഭിദഃ

കഠോരേ കോടീരേ സ്ഖലസി ജഹി ജംഭാരിമുകുടമ് ।

പ്രണമ്രേഷ്വേതേഷു പ്രസഭമുപയാതസ്യ ഭവനം

ഭവസ്യാഭ്യുത്ഥാനേ തവ പരിജനോക്തിർവിജയതേ ॥ ൨൯ ॥

ശ്ലോകം ൩൦

സ്വദേഹോദ്ഭൂതാഭിഃ ഘൃണിഭിരണിമാദ്യാഭിരഭിതോ

നിഷേവ്യേ നിത്യേ ത്വാമ് അഹമിതി സദാ ഭാവയതി യഃ ।

കിമാശ്ചര്യം തസ്യ ത്രിനയനസമൃദ്ധിം തൃണയതോ

മഹാസംവർതാഗ്നിർവിരചയതി നീരാജനവിധിമ് ॥ ൩൦ ॥

ശ്ലോകം ൩൧

ചതുഷ്ഷഷ്ട്യാ തന്ത്രൈഃ സകലമഭിസന്ധായ ഭുവനം

സ്ഥിതസ്തത്തത്സിദ്ധിപ്രസവപരതന്ത്രൈഃ പശുപതിഃ ।

പുനസ്ത്വന്നിർബന്ധാദഖിലപുരുഷാർഥൈകഘടനാ

സ്വതന്ത്രം തേ തന്ത്രം ക്ഷിതിതലമവാതീതരദിദമ് ॥ ൩൧ ॥

ശ്ലോകം ൩൨

ശിവഃ ശക്തിഃ കാമഃ ക്ഷിതിരഥ രവിഃ ശീതകിരണഃ

സ്മരോ ഹംസഃ ശക്രഃ തദനു ച പരാമാരഹരയഃ ।

അമീ ഹൃല്ലേഖാഭിഃ തിസൃഭിരവസാനേഷു ഘടിതാ

ഭജന്തേ വർണാസ്തേ തവ ജനനി നാമാവയവതാമ് ॥ ൩൨ ॥

ശ്ലോകം ൩൩

സ്മരം യോനിം ലക്ഷ്മീം ത്രിതയമിദമാദൗ തവ മനോ

ർനിധായൈകേ നിത്യേ നിരവധിമഹാഭോഗരസികാഃ ।

ഭജന്തി ത്വാം ചിന്താമണിഗുണനിബദ്ധാക്ഷവലയാഃ

ശിവാഗ്നൗ ജുഹ്വന്തഃ സുരഭിഘൃതധാരാഹുതിശതൈഃ ॥ ൩൩ ॥

ശ്ലോകം ൩൪

ശരീരം ത്വം ശംഭോഃ ശശിമിഹിരവക്ഷോരുഹയുഗം

തവാത്മാനം മന്യേ ഭഗവതി നവാത്മാനമനഘമ് ।

അതശ്ശേഷശ്ശേഷീത്യയമുഭയസാധാരണതയാ

സ്ഥിതഃ സംബന്ധോ വാം സമരസപരാനന്ദപരയോഃ ॥ ൩൪ ॥

ശ്ലോകം ൩൫

മനസ്ത്വം വ്യോമ ത്വം മരുദസി മരുത്സാരഥിരസി

ത്വമാപസ്ത്വം ഭൂമിഃ ത്വയി പരിണതായാം ന ഹി പരമ് ।

ത്വമേവ സ്വാത്മാനം പരിണമയിതും വിശ്വവപുഷാ

ചിദാനന്ദാകാരം ശിവയുവതി ഭാവേന ബിഭൃഷേ ॥ ൩൫ ॥

ശ്ലോകം ൩൬

തവാജ്ഞാചക്രസ്ഥം തപനശശികോടിദ്യുതിധരം

പരം ശംഭും വന്ദേ പരിമിലിതപാർശ്വം പരചിതാ ।

യമാരാധ്യൻ ഭക്ത്യാ രവിശശിശുചീനാമവിഷയേ

നിരാലോകേഽലോകേ നിവസതി ഹി ഭാലോകഭുവനേ ॥ ൩൬ ॥

ശ്ലോകം ൩൭

വിശുദ്ധൗ തേ ശുദ്ധസ്ഫടികവിശദം വ്യോമജനകം

ശിവം സേവേ ദേവീമ് അപി ശിവസമാനവ്യവസിതാമ് ।

യയോഃ കാന്ത്യാ യാന്ത്യാഃ ശശികിരണസാരൂപ്യസരണേ

ർവിധൂതാന്തർധ്വാന്താ വിലസതി ചകോരീവ ജഗതീ ॥ ൩൭ ॥

ശ്ലോകം ൩൮

സമുന്മീലത് സംവിത്കമലമകരന്ദൈകരസികം

ഭജേ ഹംസദ്വന്ദ്വം കിമപി മഹതാം മാനസചരമ് ।

യദാലാപാദഷ്ടാദശഗുണിതവിദ്യാപരിണതി

ര്യദാദത്തേ ദോഷാത് ഗുണമഖിലമദ്ഭ്യഃ പയ ഇവ ॥ ൩൮ ॥

ശ്ലോകം ൩൯

തവ സ്വാധിഷ്ഠാനേ ഹുതവഹമധിഷ്ഠായ നിരതം

തമീഡേ സംവർതം ജനനി മഹതീം താം ച സമയാമ് ।

യദാലോകേ ലോകാൻ ദഹതി മഹതി ക്രോധകലിതേ

ദയാർദ്രാ യാ ദൃഷ്ടിഃ ശിശിരമുപചാരം രചയതി ॥ ൩൯ ॥

ശ്ലോകം ൪൦

തടിത്ത്വന്തം ശക്ത്യാ തിമിരപരിപന്ഥിസ്ഫുരണയാ

സ്ഫുരന്നാനാരത്നാഭരണപരിണദ്ധേന്ദ്രധനുഷമ് ।

തവ ശ്യാമം മേഘം കമപി മണിപൂരൈകശരണം

നിഷേവേ വർഷന്തം ഹരമിഹിരതപ്തം ത്രിഭുവനമ് ॥ ൪൦ ॥

ശ്ലോകം ൪൧

തവാധാരേ മൂലേ സഹ സമയയാ ലാസ്യപരയാ

നവാത്മാനം മന്യേ നവരസമഹാതാണ്ഡവനടമ് ।

ഉഭാഭ്യാമേതാഭ്യാമ് ഉദയവിധിമുദ്ദിശ്യ ദയയാ

സനാഥാഭ്യാം ജജ്ഞേ ജനകജനനീമജ്ജഗദിദമ് ॥ ൪൧ ॥

സൗന്ദര്യലഹരി സൗന്ദര്യലഹരി · ൪൨–൪൪

ശ്ലോകം ൪൨

ഗതൈർമാണിക്യത്വം ഗഗനമണിഭിഃ സാന്ദ്രഘടിതം

കിരീടം തേ ഹൈമം ഹിമഗിരിസുതേ കീർതയതി യഃ ।

സ നീഡേയച്ഛായാച്ഛുരണശബലം ചന്ദ്രശകലം

ധനുഃ ശൗനാസീരം കിമിതി ന നിബധ്നാതി ധിഷണാമ് ॥ ൪൨ ॥

ശ്ലോകം ൪൩

ധുനോതു ധ്വാന്തം നഃ തുലിതദലിതേന്ദീവരവനം

ഘനസ്നിഗ്ധശ്ലക്ഷ്ണം ചികുരനികുരുംബം തവ ശിവേ ।

യദീയം സൗരഭ്യം സഹജമുപലബ്ധും സുമനസോ

വസന്ത്യസ്മിൻ മന്യേ ബലമഥനവാടീവിടപിനാമ് ॥ ൪൩ ॥

ശ്ലോകം ൪൪

തനോതു ക്ഷേമം നഃ തവ വദനസൗന്ദര്യലഹരീ

പരീവാഹസ്രോതഃസരണിരിവ സീമന്തസരണിഃ ।

വഹന്തീ സിന്ദൂരം പ്രബലകബരീഭാരതിമിര

ദ്വിഷാം ബൃന്ദൈർബന്ദീകൃതമിവ നവീനാർകകിരണമ് ॥ ൪൪ ॥

ദീക്ഷിത് ലാബ്സ് ൧൫ soundarya-lahari.dixith.com

https://dixith.com/
https://soundarya-lahari.dixith.com/


സൗന്ദര്യലഹരി സൗന്ദര്യലഹരി · ൪൫–൪൭

ശ്ലോകം ൪൫

അരാലൈഃ സ്വാഭാവ്യാദലികലഭസശ്രീഭിരലകൈഃ

പരീതം തേ വക്ത്രം പരിഹസതി പങ്കേരുഹരുചിമ് ।

ദരസ്മേരേ യസ്മിൻ ദശനരുചികിഞ്ജല്കരുചിരേ

സുഗന്ധൗ മാദ്യന്തി സ്മരദഹനചക്ഷുർമധുലിഹഃ ॥ ൪൫ ॥

ശ്ലോകം ൪൬

ലലാടം ലാവണ്യദ്യുതിവിമലമാഭാതി തവ യ

ദ്ദ്വിതീയം തന്മന്യേ മകുടഘടിതം ചന്ദ്രശകലമ് ।

വിപര്യാസന്യാസാത് ഉഭയമപി സംഭൂയ ച മിഥഃ

സുധാലേപസ്യൂതിഃ പരിണമതി രാകാഹിമകരഃ ॥ ൪൬ ॥

ശ്ലോകം ൪൭

ഭ്രുവൗ ഭുഗ്നേ കിഞ്ചിത് ഭുവനഭയഭംഗവ്യസനിനി

ത്വദീയേ നേത്രാഭ്യാം മധുകരരുചിഭ്യാം ധൃതഗുണമ് ।

ധനുർമന്യേ സവ്യേതരകരഗൃഹീതം രതിപതേഃ

പ്രകോഷ്ഠേ മുഷ്ടൗ ച സ്ഥഗയതി നിഗൂഢാന്തരമുമേ ॥ ൪൭ ॥

ശ്ലോകം ൪൮

അഹഃ സൂതേ സവ്യം തവ നയനമർകാത്മകതയാ

ത്രിയാമാം വാമം തേ സൃജതി രജനീനായകതയാ ।

തൃതീയാ തേ ദൃഷ്ടിഃ ദരദലിതഹേമാംബുജരുചിഃ

സമാധത്തേ സന്ധ്യാം ദിവസനിശയോരന്തരചരീമ് ॥ ൪൮ ॥

ശ്ലോകം ൪൯

വിശാലാ കല്യാണീ സ്ഫുടരുചിരയോധ്യാ കുവലയൈഃ

കൃപാധാരാധാരാ കിമപി മധുരാഭോഗവതികാ ।

അവന്തീ ദൃഷ്ടിസ്തേ ബഹുനഗരവിസ്താരവിജയാ

ധ്രുവം തത്തന്നാമവ്യവഹരണയോഗ്യാ വിജയതേ ॥ ൪൯ ॥

ശ്ലോകം ൫൦

കവീനാം സന്ദർഭസ്തബകമകരന്ദൈകരസികം

കടാക്ഷവ്യാക്ഷേപഭ്രമരകലഭൗ കർണയുഗലമ് ।

അമുഞ്ചന്തൗ ദൃഷ്ട്വാ തവ നവരസാസ്വാദതരലൗ

അസൂയാസംസർഗാത് അലികനയനം കിഞ്ചിദരുണമ് ॥ ൫൦ ॥

ശ്ലോകം ൫൧

ശിവേ ശൃംഗാരാർദ്രാ തദിതരജനേ കുത്സനപരാ

സരോഷാ ഗംഗായാം ഗിരിശചരിതേ വിസ്മയവതീ ।

ഹരാഹിഭ്യോ ഭീതാ സരസിരുഹസൗഭാഗ്യജയിനീ

സഖീഷു സ്മേരാ തേ മയി ജനനി ദൃഷ്ടിഃ സകരുണാ ॥ ൫൧ ॥

ശ്ലോകം ൫൨

ഗതേ കർണാഭ്യർണം ഗരുത ഇവ പക്ഷ്മാണി ദധതീ

പുരാം ഭേത്തുശ്ചിത്തപ്രശമരസവിദ്രാവണഫലേ ।

ഇമേ നേത്രേ ഗോത്രാധരപതികുലോത്തംസകലികേ

തവാകർണാകൃഷ്ടസ്മരശരവിലാസം കലയതഃ ॥ ൫൨ ॥

ശ്ലോകം ൫൩

വിഭക്തത്രൈവർണ്യം വ്യതികരിതലീലാഞ്ജനതയാ

വിഭാതി ത്വന്നേത്രത്രിതയമിദമീശാനദയിതേ ।

പുനഃ സ്രഷ്ടും ദേവാൻ ദ്രുഹിണഹരിരുദ്രാനുപരതാൻ

രജഃ സത്ത്വം ബിഭ്രത് തമ ഇതി ഗുണാനാം ത്രയമിവ ॥ ൫൩ ॥

ദീക്ഷിത് ലാബ്സ് ൧൮ soundarya-lahari.dixith.com

https://dixith.com/
https://soundarya-lahari.dixith.com/


സൗന്ദര്യലഹരി സൗന്ദര്യലഹരി · ൫൪–൫൬

ശ്ലോകം ൫൪

പവിത്രീകർതും നഃ പശുപതിപരാധീനഹൃദയേ

ദയാമിത്രൈർനേത്രൈരരുണധവലശ്യാമരുചിഭിഃ ।

നദഃ ശോണോ ഗംഗാ തപനതനയേതി ധ്രുവമമും

ത്രയാണാം തീർഥാനാമ് ഉപനയസി സംഭേദമനഘമ് ॥ ൫൪ ॥

ശ്ലോകം ൫൫

നിമേഷോന്മേഷാഭ്യാം പ്രലയമുദയം യാതി ജഗതീ

തവേത്യാഹുഃ സന്തോ ധരണിധരരാജന്യതനയേ ।

ത്വദുന്മേഷാജ്ജാതം ജഗദിദമശേഷം പ്രലയതഃ

പരിത്രാതും ശങ്കേ പരിഹൃതനിമേഷാസ്തവ ദൃശഃ ॥ ൫൫ ॥

ശ്ലോകം ൫൬

തവാപർണേ കർണേജപനയനപൈശുന്യചകിതാ

നിലീയന്തേ തോയേ നിയതമനിമേഷാഃ ശഫരികാഃ ।

ഇയം ച ശ്രീർബദ്ധച്ഛദപുടകവാടം കുവലയം

ജഹാതി പ്രത്യൂഷേ നിശി ച വിഘടയ്യ പ്രവിശതി ॥ ൫൬ ॥

ശ്ലോകം ൫൭

ദൃശാ ദ്രാഘീയസ്യാ ദരദലിതനീലോത്പലരുചാ

ദവീയാംസം ദീനം സ്നപയ കൃപയാ മാമപി ശിവേ ।

അനേനായം ധന്യോ ഭവതി ന ച തേ ഹാനിരിയതാ

വനേ വാ ഹർമ്യേ വാ സമകരനിപാതോ ഹിമകരഃ ॥ ൫൭ ॥

ശ്ലോകം ൫൮

അരാലം തേ പാലീയുഗലമഗരാജന്യതനയേ

ന കേഷാമാധത്തേ കുസുമശരകോദണ്ഡകുതുകമ് ।

തിരശ്ചീനോ യത്ര ശ്രവണപഥമുല്ലംഘ്യ വിലസ

ന്നപാംഗവ്യാസംഗോ ദിശതി ശരസന്ധാനധിഷണാമ് ॥ ൫൮ ॥

ശ്ലോകം ൫൯

സ്ഫുരദ്ഗണ്ഡാഭോഗപ്രതിഫലിതതാടങ്കയുഗലം

ചതുശ്ചക്രം മന്യേ തവ മുഖമിദം മന്മഥരഥമ് ।

യമാരുഹ്യ ദ്രുഹ്യത്യവനിരഥമർകേന്ദുചരണം

മഹാവീരോ മാരഃ പ്രമഥപതയേ സജ്ജിതവതേ ॥ ൫൯ ॥

ശ്ലോകം ൬൦

സരസ്വത്യാഃ സൂക്തീരമൃതലഹരീകൗശലഹരീഃ

പിബന്ത്യാഃ ശർവാണി ശ്രവണചുലുകാഭ്യാമവിരലമ് ।

ചമത്കാരശ്ലാഘാചലിതശിരസഃ കുണ്ഡലഗണോ

ഝണത്കാരൈസ്താരൈഃ പ്രതിവചനമാചഷ്ട ഇവ തേ ॥ ൬൦ ॥

ശ്ലോകം ൬൧

അസൗ നാസാവംശഃ തുഹിനഗിരിവംശധ്വജപടി

ത്വദീയോ നേദീയഃ ഫലതു ഫലമസ്മാകമുചിതമ് ।

വഹത്യന്തർമുക്താഃ ശിശിരകരനിശ്വാസഗലിതം

സമൃദ്ധ്യാ യത്താസാം ബഹിരപി ച മുക്താമണിധരഃ ॥ ൬൧ ॥

ശ്ലോകം ൬൨

പ്രകൃത്യാ രക്തായാഃ തവ സുദതി ദന്തച്ഛദരുചേഃ

പ്രവക്ഷ്യേ സാദൃശ്യം ജനയതു ഫലം വിദ്രുമലതാ ।

ന ബിംബം തദ്ബിംബപ്രതിഫലനരാഗാദരുണിതം

തുലാമധ്യാരോഢും കഥമിവ വിലജ്ജേത കലയാ ॥ ൬൨ ॥

ശ്ലോകം ൬൩

സ്മിതജ്യോത്സ്നാജാലം തവ വദനചന്ദ്രസ്യ പിബതാം

ചകോരാണാമാസീത് അതിരസതയാ ചഞ്ചുജഡിമാ ।

അതസ്തേ ശീതാംശോരമൃതലഹരീമാമ്ലരുചയഃ

പിബന്തി സ്വച്ഛന്ദം നിശി നിശി ഭൃശം കാഞ്ജികധിയാ ॥ ൬൩ ॥

ശ്ലോകം ൬൪

അവിശ്രാന്തം പത്യുർഗുണഗണകഥാമ്രേഡനജപാ

ജപാപുഷ്പച്ഛായാ തവ ജനനി ജിഹ്വാ ജയതി സാ ।

യദഗ്രാസീനായാഃ സ്ഫടികദൃഷദച്ഛച്ഛവിമയീ

സരസ്വത്യാ മൂർതിഃ പരിണമതി മാണിക്യവപുഷാ ॥ ൬൪ ॥

ശ്ലോകം ൬൫

രണേ ജിത്വാ ദൈത്യാൻ അപഹൃതശിരസ്ത്രൈഃ കവചിഭിർ

നിവൃത്തൈശ്ചണ്ഡാംശത്രിപുരഹരനിർമാല്യവിമുഖൈഃ ।

വിശാഖേന്ദ്രോപേന്ദ്രൈഃ ശശിവിശദകർപൂരശകലാ

വിലീയന്തേ മാതഃ തവ വദനതാംബൂലകബലാഃ ॥ ൬൫ ॥

ശ്ലോകം ൬൬

വിപഞ്ച്യാ ഗായന്തീ വിവിധമപദാനം പശുപതേഃ

ത്വയാരബ്ധേ വക്തും ചലിതശിരസാ സാധുവചനേ ।

തദീയൈർമാധുര്യൈരപലപിതതന്ത്രീകലരവാം

നിജാം വീണാം വാണീ നിചുലയതി ചോലേന നിഭൃതമ് ॥ ൬൬ ॥

ശ്ലോകം ൬൭

കരാഗ്രേണ സ്പൃഷ്ടം തുഹിനഗിരിണാ വത്സലതയാ

ഗിരീശേനോദസ്തം മുഹുരധരപാനാകുലതയാ ।

കരഗ്രാഹ്യം ശംഭോഃ മുഖമുകുരവൃന്തം ഗിരിസുതേ

കഥങ്കാരം ബ്രൂമസ്തവ ചിബുകമൗപമ്യരഹിതമ് ॥ ൬൭ ॥

ശ്ലോകം ൬൮

ഭുജാശ്ലേഷാൻ നിത്യം പുരദമയിതുഃ കണ്ടകവതീ

തവ ഗ്രീവാ ധത്തേ മുഖകമലനാലശ്രിയമിയമ് ।

സ്വതഃ ശ്വേതാ കാലാഗരുബഹുലജംബാലമലിനാ

മൃണാലീലാലിത്യം വഹതി യദധോ ഹാരലതികാ ॥ ൬൮ ॥

ശ്ലോകം ൬൯

ഗലേ രേഖാസ്തിസ്രോ ഗതിഗമകഗീതൈകനിപുണേ

വിവാഹവ്യാനദ്ധപ്രഗുണഗുണസങ്ഖ്യാപ്രതിഭുവഃ ।

വിരാജന്തേ നാനാവിധമധുരരാഗാകരഭുവാം

ത്രയാണാം ഗ്രാമാണാം സ്ഥിതിനിയമസീമാന ഇവ തേ ॥ ൬൯ ॥

ശ്ലോകം ൭൦

മൃണാലീമൃദ്വീനാം തവ ഭുജലതാനാം ചതസൃണാം

ചതുർഭിഃ സൗന്ദര്യം സരസിജഭവഃ സ്തൗതി വദനൈഃ ।

നഖേഭ്യഃ സന്ത്രസ്യൻ പ്രഥമമഥനാദന്ധകരിപോ

ശ്ചതുർണാം ശീർഷാണാം സമമഭയഹസ്താർപണധിയാ ॥ ൭൦ ॥

ശ്ലോകം ൭൧

നഖാനാമുദ്യോതൈർനവനലിനരാഗം വിഹസതാം

കരാണാം തേ കാന്തിം കഥയ കഥയാമഃ കഥമുമേ ।

കയാചിദ്വാ സാമ്യം ഭജതു കലയാ ഹന്ത കമലം

യദി ക്രീഡല്ലക്ഷ്മീചരണതലലാക്ഷാരസചണമ് ॥ ൭൧ ॥

ശ്ലോകം ൭൨

സമം ദേവി സ്കന്ദദ്വിപവദനപീതം സ്തനയുഗം

തവേദം നഃ ഖേദം ഹരതു സതതം പ്രസ്നുതമുഖമ് ।

യദാലോക്യാശങ്കാകുലിതഹൃദയോ ഹാസജനകഃ

സ്വകുംഭൗ ഹേരംബഃ പരിമൃശതി ഹസ്തേന ഝടിതി ॥ ൭൨ ॥

ശ്ലോകം ൭൩

അമൂ തേ വക്ഷോജാവമൃതരസമാണിക്യകുതുപൗ

ന സന്ദേഹസ്പന്ദോ നഗപതിപതാകേ മനസി നഃ ।

പിബന്തൗ തൗ യസ്മാത് അവിദിതവധൂസംഗരസികൗ

കുമാരാവദ്യാപി ദ്വിരദവദനക്രൗഞ്ചദലനൗ ॥ ൭൩ ॥

ശ്ലോകം ൭൪

വഹത്യംബ സ്തംബേരമദനുജകുംഭപ്രകൃതിഭിഃ

സമാരബ്ധാം മുക്താമണിഭിരമലാം ഹാരലതികാമ് ।

കുചാഭോഗോ ബിംബാധരരുചിഭിരന്തഃ ശബലിതാം

പ്രതാപവ്യാമിശ്രാം പുരദമയിതുഃ കീർതിമിവ തേ ॥ ൭൪ ॥

ശ്ലോകം ൭൫

തവ സ്തന്യം മന്യേ ധരണിധരകന്യേ ഹൃദയതഃ

പയഃപാരാവാരഃ പരിവഹതി സാരസ്വതമിവ ।

ദയാവത്യാ ദത്തം ദ്രവിഡശിശുരാസ്വാദ്യ തവ യത്

കവീനാം പ്രൗഢാനാമ് അജനി കമനീയഃ കവയിതാ ॥ ൭൫ ॥

ശ്ലോകം ൭൬

ഹരക്രോധജ്വാലാവലിഭിരവലീഢേന വപുഷാ

ഗഭീരേ തേ നാഭീസരസി കൃതസംഗോ മനസിജഃ ।

സമുത്തസ്ഥൗ തസ്മാത് അചലതനയേ ധൂമലതികാ

ജനസ്താം ജാനീതേ തവ ജനനി രോമാവലിരിതി ॥ ൭൬ ॥

ശ്ലോകം ൭൭

യദേതത് കാലിന്ദീതനുതരതരംഗാകൃതി ശിവേ

കൃശേ മധ്യേ കിഞ്ചിത് ജനനി തവ യദ്ഭാതി സുധിയാമ് ।

വിമർദാദന്യോഽന്യം കുചകലശയോരന്തരഗതം

തനൂഭൂതം വ്യോമ പ്രവിശദിവ നാഭിം കുഹരിണീമ് ॥ ൭൭ ॥

ശ്ലോകം ൭൮

സ്ഥിരോ ഗംഗാവർതഃ സ്തനമുകുലരോമാവലിലതാ

കലാവാലം കുണ്ഡം കുസുമശരതേജോഹുതഭുജഃ ।

രതേർലീലാഗാരം കിമപി തവ നാഭിർഗിരിസുതേ

ബിലദ്വാരം സിദ്ധേർഗിരിശനയനാനാം വിജയതേ ॥ ൭൮ ॥

ശ്ലോകം ൭൯

നിസർഗക്ഷീണസ്യ സ്തനതടഭരേണ ക്ലമജുഷോ

നമന്മൂർതേർനാരീതിലക ശനകൈസ്ത്രുട്യത ഇവ ।

ചിരം തേ മധ്യസ്യ ത്രുടിതതടിനീതീരതരുണാ

സമാവസ്ഥാസ്ഥേമ്നോ ഭവതു കുശലം ശൈലതനയേ ॥ ൭൯ ॥

ശ്ലോകം ൮൦

കുചൗ സദ്യഃസ്വിദ്യത്തടഘടിതകൂർപാസഭിദുരൗ

കഷന്തൗ ദോർമൂലേ കനകകലശാഭൗ കലയതാ ।

തവ ത്രാതും ഭംഗാദലമിതി വലഗ്നം തനുഭുവാ

ത്രിധാ നദ്ധം ദേവി ത്രിവലി ലവലീവല്ലിഭിരിവ ॥ ൮൦ ॥

ശ്ലോകം ൮൧

ഗുരുത്വം വിസ്താരം ക്ഷിതിധരപതിഃ പാർവതി നിജാ

ന്നിതംബാദാച്ഛിദ്യ ത്വയി ഹരണരൂപേണ നിദധേ ।

അതസ്തേ വിസ്തീർണോ ഗുരുരയമശേഷാം വസുമതീം

നിതംബപ്രാഗ്ഭാരഃ സ്ഥഗയതി ലഘുത്വം നയതി ച ॥ ൮൧ ॥

ശ്ലോകം ൮൨

കരീന്ദ്രാണാം ശുണ്ഡാൻ കനകകദലീകാണ്ഡപടലീ

മുഭാഭ്യാമൂരുഭ്യാമ് ഉഭയമപി നിർജിത്യ ഭവതീ ।

സുവൃത്താഭ്യാം പത്യുഃ പ്രണതികഠിനാഭ്യാം ഗിരിസുതേ

വിധിജ്ഞേ ജാനുഭ്യാം വിബുധകരികുംഭദ്വയമസി ॥ ൮൨ ॥

ശ്ലോകം ൮൩

പരാജേതും രുദ്രം ദ്വിഗുണശരഗർഭൗ ഗിരിസുതേ

നിഷംഗൗ ജംഘേ തേ വിഷമവിശിഖോ ബാഢമകൃത ।

യദഗ്രേ ദൃശ്യന്തേ ദശശരഫലാഃ പാദയുഗലീ

നഖാഗ്രച്ഛദ്മാനഃ സുരമകുടശാണൈകനിശിതാഃ ॥ ൮൩ ॥

ശ്ലോകം ൮൪

ശ്രുതീനാം മൂർധാനോ ദധതി തവ യൗ ശേഖരതയാ

മമാപ്യേതൗ മാതഃ ശിരസി ദയയാ ധേഹി ചരണൗ ।

യയോഃ പാദ്യം പാഥഃ പശുപതിജടാജൂടതടിനീ

യയോർലാക്ഷാലക്ഷ്മീരരുണഹരിചൂഡാമണിരുചിഃ ॥ ൮൪ ॥

ശ്ലോകം ൮൫

നമോവാകം ബ്രൂമോ നയനരമണീയായ പദയോ

സ്തവാസ്മൈ ദ്വന്ദ്വായ സ്ഫുടരുചിരസാലക്തകവതേ ।

അസൂയത്യത്യന്തം യദഭിഹനനായ സ്പൃഹയതേ

പശൂനാമീശാനഃ പ്രമദവനകങ്കേലിതരവേ ॥ ൮൫ ॥

ശ്ലോകം ൮൬

മൃഷാ കൃത്വാ ഗോത്രസ്ഖലനമഥ വൈലക്ഷ്യനമിതം

ലലാടേ ഭർതാരം ചരണകമലേ താഡയതി തേ ।

ചിരാദന്തഃശല്യം ദഹനകൃതമുന്മൂലിതവതാ

തുലാകോടിക്വാണൈഃ കിലികിലിതമീശാനരിപുണാ ॥ ൮൬ ॥

ശ്ലോകം ൮൭

ഹിമാനീഹന്തവ്യം ഹിമഗിരിനിവാസൈകചതുരൗ

നിശായാം നിദ്രാണം നിശി ചരമഭാഗേ ച വിശദൗ ।

വരം ലക്ഷ്മീപാത്രം ശ്രിയമതിസൃജന്തൗ സമയിനാം

സരോജം ത്വത്പാദൗ ജനനി ജയതശ്ചിത്രമിഹ കിമ് ॥ ൮൭ ॥

ശ്ലോകം ൮൮

പദം തേ കീർതീനാം പ്രപദമപദം ദേവി വിപദാം

കഥം നീതം സദ്ഭിഃ കഠിനകമഠീകർപരതുലാമ് ।

കഥം വാ ബാഹുഭ്യാമ് ഉപയമനകാലേ പുരഭിദാ

യദാദായ ന്യസ്തം ദൃഷദി ദയമാനേന മനസാ ॥ ൮൮ ॥

ശ്ലോകം ൮൯

നഖൈർനാകസ്ത്രീണാം കരകമലസങ്കോചശശിഭി

സ്തരൂണാം ദിവ്യാനാം ഹസത ഇവ തേ ചണ്ഡി ചരണൗ ।

ഫലാനി സ്വഃസ്ഥേഭ്യഃ കിസലയകരാഗ്രേണ ദദതാം

ദരിദ്രേഭ്യോ ഭദ്രാം ശ്രിയമനിശമഹ്നായ ദദതൗ ॥ ൮൯ ॥

ശ്ലോകം ൯൦

ദദാനേ ദീനേഭ്യഃ ശ്രിയമനിശമാശാനുസദൃശീ

മമന്ദം സൗന്ദര്യപ്രകരമകരന്ദം വികിരതി ।

തവാസ്മിൻ മന്ദാരസ്തബകസുഭഗേ യാതു ചരണേ

നിമജ്ജന്മജ്ജീവഃ കരണചരണഃ ഷട്ചരണതാമ് ॥ ൯൦ ॥

ശ്ലോകം ൯൧

പദന്യാസക്രീഡാപരിചയമിവാരബ്ധുമനസഃ

സ്ഖലന്തസ്തേ ഖേലം ഭവനകലഹംസാ ന ജഹതി ।

അതസ്തേഷാം ശിക്ഷാം സുഭഗമണിമഞ്ജീരരണിത

ച്ഛലാദാചക്ഷാണം ചരണകമലം ചാരുചരിതേ ॥ ൯൧ ॥

ശ്ലോകം ൯൨

ഗതാസ്തേ മഞ്ചത്വം ദ്രുഹിണഹരിരുദ്രേശ്വരഭൃതഃ

ശിവഃ സ്വച്ഛച്ഛായാഘടിതകപടപ്രച്ഛദപടഃ ।

ത്വദീയാനാം ഭാസാം പ്രതിഫലനരാഗാരുണതയാ

ശരീരീ ശൃംഗാരോ രസ ഇവ ദൃശാം ദോഗ്ധി കുതുകമ് ॥ ൯൨ ॥

ശ്ലോകം ൯൩

അരാലാ കേശേഷു പ്രകൃതിസരലാ മന്ദഹസിതേ

ശിരീഷാഭാ ചിത്തേ ദൃഷദുപലശോഭാ കുചതടേ ।

ഭൃശം തന്വീ മധ്യേ പൃഥുരുരസിജാരോഹവിഷയേ

ജഗത്ത്രാതും ശംഭോർജയതി കരുണാ കാചിദരുണാ ॥ ൯൩ ॥

ശ്ലോകം ൯൪

കലങ്കഃ കസ്തൂരീ രജനികരബിംബം ജലമയം

കലാഭിഃ കർപൂരൈർമരകതകരണ്ഡം നിബിഡിതമ് ।

അതസ്ത്വദ്ഭോഗേന പ്രതിദിനമിദം രിക്തകുഹരം

വിധിർഭൂയോ ഭൂയോ നിബിഡയതി നൂനം തവ കൃതേ ॥ ൯൪ ॥

ശ്ലോകം ൯൫

പുരാരാതേരന്തഃപുരമസി തതസ്ത്വച്ചരണയോഃ

സപര്യാമര്യാദാ തരലകരണാനാമസുലഭാ ।

തഥാ ഹ്യേതേ നീതാഃ ശതമഖമുഖാഃ സിദ്ധിമതുലാം

തവ ദ്വാരോപാന്തസ്ഥിതിഭിരണിമാദ്യാഭിരമരാഃ ॥ ൯൫ ॥

ശ്ലോകം ൯൬

കലത്രം വൈധാത്രം കതികതി ഭജന്തേ ന കവയഃ

ശ്രിയോ ദേവ്യാഃ കോ വാ ന ഭവതി പതിഃ കൈരപി ധനൈഃ ।

മഹാദേവം ഹിത്വാ തവ സതി സതീനാമചരമേ

കുചാഭ്യാമാസംഗഃ കുരവകതരോരപ്യസുലഭഃ ॥ ൯൬ ॥

ശ്ലോകം ൯൭

ഗിരാമാഹുർദേവീം ദ്രുഹിണഗൃഹിണീമാഗമവിദോ

ഹരേഃ പത്നീം പദ്മാം ഹരസഹചരീമദ്രിതനയാമ് ।

തുരീയാ കാപി ത്വം ദുരധിഗമനിസ്സീമമഹിമാ

മഹാമായാ വിശ്വം ഭ്രമയസി പരബ്രഹ്മമഹിഷി ॥ ൯൭ ॥

ശ്ലോകം ൯൮

കദാ കാലേ മാതഃ കഥയ കലിതാലക്തകരസം

പിബേയം വിദ്യാർഥീ തവ ചരണനിർണേജനജലമ് ।

പ്രകൃത്യാ മൂകാനാമപി ച കവിതാകാരണതയാ

കദാ ധത്തേ വാണീമുഖകമലതാംബൂലരസതാമ് ॥ ൯൮ ॥

ശ്ലോകം ൯൯

സരസ്വത്യാ ലക്ഷ്മ്യാ വിധിഹരിസപത്നോ വിഹരതേ

രതേഃ പാതിവ്രത്യം ശിഥിലയതി രമ്യേണ വപുഷാ ।

ചിരം ജീവന്നേവ ക്ഷപിതപശുപാശവ്യതികരഃ

പരാനന്ദാഭിഖ്യം രസയതി രസം ത്വദ്ഭജനവാൻ ॥ ൯൯ ॥

ശ്ലോകം ൧൦൦

പ്രദീപജ്വാലാഭിഃ ദിവസകരനീരാജനവിധിഃ

സുധാസൂതേശ്ചന്ദ്രോപലജലലവൈരർഘ്യരചനാ ।

സ്വകീയൈരംഭോഭിഃ സലിലനിധിസൗഹിത്യകരണം

ത്വദീയാഭിർവാഗ്ഭിഃ തവ ജനനി വാചാം സ്തുതിരിയമ് ॥ ൧൦൦ ॥

